К.Тинчурин – татар театрына һәм драматургиясенә нигез салучы
     Милли театрның нигезен салучылар – Габдулла Кариев, Сәхипҗамал Гыйззәтуллина-Волжская, Ильяс Кудашев-Ашказарский, Фатыйма Ильская, Хәлил Әбҗәлилов, Гөлсем Болгарская, Касыйм Шамил һ.б. белән янәшә Кәрим Тинчурин исеме дә алтын хәрефләр белән язылган.

     К.Тинчуринның иҗади эшчәнлегендә театрга мәхәббәт барыннан да көчлерәк булып чыга. 1906 елда ук “Моназарә” исемле беренче пьесасын язган К.Тинчурин үзенең бөтен тормышын, иҗади сәләтен театрга багышлый. “Сәйяр” труппасы җитәкчесе Г.Кариев тә җырга-сүзгә оста, яшь, асыл егеттә артислык таланты чаткылары күреп, аны театрга эшкә чакыра, һәм ул тиз арада төп рольләрне башкаручы оста актер булып таныла. Әдәби тәнкыйть тә яшь артистның уенына югары бәя бирә һәм аның киләчәгенә зур ышаныч белдерә. Күпсанлы рольләре белән К.Тинчурин җәмәгатьчелекнең өметен тулысынча аклый. 1916 елда Г.Кариев аны “Сәйяр” труппасына режессер итеп билгели һәм бу өлкәдә дә К.Тинчурин уңыш казана.

     Актер булуы белән бергә, ул труппа репертуарын баетуга да зур көч куя: үзен драматург-новатор итеп таныта, татар драматургиясенә яңа тема һәм геройлар алып килә. 1910-1917 нче елларда “Хәләл кәсеп”, “Шомлы адым”, “Беренче чәчәкләр”, “Назлы кияү”, “Ач гашыйк”, “Соңгы сәлам”, һ.б. пьесаларын яза. 1917 нче елгы октябрь борылышыннан соң яңа театр оештыру эшендә актив катнаша. Бөтен көчен яңа тормыш, яңа мәдәният төзүгә багышлый. К.Тинчурин төзегән труппа ул еллардагы татар театры үсешендә төп юнәлешне, аның үзенчәлеген, идея-эстетик эзләнүләрен билгели. Ул үзе “театрның нурлы байрагын” югары күтәргән кешеләрнең беренчесе була. Гражданнар сугышының авыр елларында К.Тинчурин җитәкчелегендә беренче татар совет труппасы үз эшен үзгәртеп кора.
     Ул 1921 нче елны Г.Кариев исемендәге пролетариат театры труппасына җитәкчелек итә. Берничә елдан соң, Татарстан хөкүмәте аңа, күренекле татар артистларын җыеп, Дәүләт труппасы оештыру эшен тапшыра һәм аны театрның баш режессеры итеп куя. Театр һәм әдәбият өлкәсендәге зур хезмәтләре өчен К.Тинчуринга 1926 нчы елда Татарстанның атказанган артисты исеме бирелә. Гомумән, 1926-1927 нче еллар сезонының беренче яртысы драматург өчен бик уңышлы була. 1926 нчы елның көзендә Татар Дәүләт Академия Театры сәхнәсендә “Җилкәнсезләр” һәм “Зәңгәр шәл” спектакльләре куела. Киләчәктә әлеге әсәрләр вакыт сынавын уңышлы узып, милли классик драматургиянең алтын фондында урын ала. “Җилкәнсезләр” драматург кискен буяулар куллана. Бу әсәрендә ул сатирик типлар иҗат итү остасы буларак ачыла. Әлеге әсәре белән К.Тинчурин татар совет драматургиясендә сатирик комедия юнәлешен югары баскычка күтәреп, милли реалистик комедиягә нигез сала.  

     Шул рәвешле, драматург үз иҗатында халык тормышына ныграк якыная бара. М.Фәйзи традицияләрен дәвам итеп, яңа милли театрга халык сәнгатен алып керә.  Нәтиҗәдә, егерменче еллар драматургиясендә зур роль уйнаган һәм гасыр дәвамында репертуардан төшми килгән “Казан сөлгесе”, “Сүнгән йолдызлар”, “Зәңгәр шәл”, “Ил”, “Кандыр буе” әсәрләре иҗат ителә. Әлеге әсәрләре белән К.Тинчурин үз иҗатына яңа тема алып керә: сәхнәгә үзенең кайгы һәм шатлыклары, җыр һәм уеннары белән белән ревоюциягә кадәрге татар авылы, гади халык вәкилләре күтәрелә. 

     Театр сөючеләр, җәмәгатьчелек К.Тинчуринның яңадан-яңа әсәрләр язуын көтеп ала башлый. Драматург көпчелек әсәрләренең үзәгенә уңай персонажны куя, чын кеше турында үзенең уй-хыялларын чагылдырган көчле рухлы, изге эш өчен җанын да кызганмый торган кыю каһарманнарны ала. Бу персонажлар алдында әллә никадәр каршылыклар, авырлыклар ята. К.Тинчурин драматургиядә уңай герой тудыру кирәклеген күп тапкырлар әйтә һәм моны үз иҗаты белән раслый. 
     Шул рәвешле, К.Тинчурин киң җәмәгатьчелеккә драматург, үзенчәлекле режессер, талантлы актер буларак таныла. Аның татар театры һәм драматургиясе өлкәсендәге уңышлары бүген дә зур кызыксыну белән өйрәнелә.
